Тэматычная экскурсія:

Творчасць сям’і мастакоў – У. Мурахвера і Л. Мягковай.
Карціна развіцця беларускага мастацкага шкла не абмяжоўваецца эвалюцыяй асноўных творчых напрамкаў, пераемнасцю традыцый і сувязямі з агульнымі тэндэнцыямі ў дэкаратыўным мастацтве. Яна складаецца перш за ўсё з творчасці кожнага мастака, фарміравання почыркаў, станаўлення творчых індывідуальнасцей, якія вызначаюць твар школы, яе патэнцыял. Арэнай актыўных мастацкіх новаўвядзенняў у к. 50-х – п. 60-х гадоў стала і шкляная прамысловасць. Менавіта ў гэты час на ш/з “Нёман” прыбыла новае пакаленне прафесійных мастакоў, якія пачалі пошук прыёмаў апрацоўкі вырабаў, накіраваных  на выяўленне прыгажосці самога матэрыялу. Гэтыя прынцыпы і паслужылі асновай фарміравання ў Беларусі сучаснага мастацкага шкла. Пачынальнікамі яго на “Нёмане” былі У. Мурахвер і Л. Мягкова.

У 1959 годзе  маладыя мастакі Уладзімір Мурахвер і Людміла Мягкова, пасля заканчэння ЛВМПВ імя В. І. Мухінай, ужо муж і жонка, былі накіраваны на працу на ш/з “Нёман”.

Рознабаковае дараванне У. Мурахвера ў многім садзейнічала на “Нёмане” атмасферы творчага пошуку і падзвіжніцтва. Мурахвер узначаліў мастацкі калектыў завода ў самыя цяжкія пераломныя гады, калі сцвярджэнне новых творчых прынцыпаў было звязана з ломкай традыцый. Ён умеў выявіць і падтрымаць у калектыве ўсё сапраўды творчае, жыва цікавіўся поспехамі калег, якія працавалі на іншых заводах. Мастак быў заўсёды ў гушчыні мастацкіх падзей.


У. Мурахвер адносіцца да тых захапляючых натур, якім цесна ў рамках вузкай спецыялізацыі. Работа ў шкле спалучаецца ў яго з сур’ёзнымі заняткамі жывапісам і манументальным мастацтвам, педагагічнай дзейнасцю ў арганізаванай ім школе дзіцячай выяўленчай творчасці. Нездарма ў многіх яго творах прысутнічае прывабнасць наіўнага мастацтва. Гэта мудрагелістыя маскі “Монстры” і “Марсіяне”, навеяныя фантазіямі дзіцячых малюнкаў.Дэкаратыўныя пласты “Леў”, “Кітаўрас”, “Арыла” асацыіруюцца са старажытнарускімі рэльефамі, жартоўныя бакалы “ Барыні” напамінаюць вобразы беларускіх “Кулявак”. Іншыя вытокі мастацкай культуры пераасэнсаваны ў дэкаратыўных бутлях “Гута” з рэльефамі шкловыдзімальшчыкаў на пробках, якія быццам захоўваюць дух сярэдневяковых вінных паграбкоў.

Звяртанне да традыцый у творчасці У. Мурахвера заклікана нагадаць пра старажытнае паходжанне шклянога рамяства і разам з тым прыўнесці ў паўсядзённую звычайнасць святочны настрой, момант гульні, экзотыкі. На думку мастака, гэта надзвычай важна – традыцыі ўзвышаюць прадметны мір, проціпастаўляючы стандартнасці і механістычнасці непаўторную своеасаблівасць вырабаў. 

У шкляной справе, асабліва гутнай, нават вякамі адпрацаваныя прыёмы тояць у сабе магчымасці для незлічоных адкрыццяў. Мурахвер творча пераасэнсоўвае гэтыя магчымасці. Прыклад таму – дэкаратыўныя камплекты “Свяціла”, “Змейкі”, у якіх гладкія выдзіманыя сасуды дэкарыраваны тонкім ляпным узорам. Традыцыйны гутны прыём тут ператвораны ў метафару, якая ўвасабляе вытанчанасць карункавага шкла. Другі прыклад – кампазіцыя “Гарадзішча” і вазы “Елачкі”, дзе формы страчваюць чоткасць канфігурацый, свабодна перацякаюць з аб’ёму ў аб’ём. Тэхніка ціхага выдзімання як бы сама нараджае вобразы: у адным выпатку яны нагадваюць хаткі з шапкамі-дахамі, у другім – заснежаныя лапы елак. 

Новае вобразнае гучанне набыў у Мурахвера і празрысты крышталь з нарэзкай алмазнай грані па ціхавыдзіманай форме. Сумяшчэнне розных прыёмаў выявіла кантрасныя ўласцівасці матэрыялу – яго пластычнасць і гранёнасць. Формы сталі багацейшымі і цікавейшымі, крывізна ўнутраных паверхняў дала дадатковую ігру пераломленых промняў, да таго ж значна спрасцілася тэхналогія дэкарыравання вырабаў. 

Мурахвер вырашыў адціскваць рысунчаты ўзор, які пакідае празрыстым поле і надае паверхні пластычнасць. Тым самым ён вярнуў шклу яго прыродныя ўласцівасці, вырабы атрымаліся больш праўдзівымі і прыгожымі. Аналагічны прынцып адбітку рысунка прымяніў мастак у сваіх рэльефных кампазіцыях для вітража “Цырк”, пласта “Леў”, падсвечнікаў “Зубр”, “Шкловыдзімальшчык” і інш. 

Захапленне Мурахвера эксперынтаваннем, пастаяннае абнаўленне выяўленчых сродкаў у многім абумоўлена ўплывам выдатнага педагога і мастака Б.А.Смірнова. Мурахвер пераняў ад свайго настаўніка ўменне выявіць у майстра творчы патэнцыял, зацікавіць яго сваімі ідэямі, абудзіць да сутворчасці. Ён бачыць ў майстры не проста паслухмянага выканаўцу сваёй волі, але і разумныя рукі, якім патрэбна пэўная доля свабоды, каб матэрыялізаваць свае задумы.

Такі метад работы патрабуе дасканалага ведання майстэрства і ўласцівасцей матэрыялу. У.Мурахвер у поўнай меры валодае гэтымі якасцямі. Шкло ў яго заўсёды застаецца шклом – вытанчаным і звонкім у бакалах і чарках, маляўнічым, яркім у сувенірах, цяжкім і быццам бы цягучым у рэльефах і вітражах. Развітое пачуццё аб’ёмнасці, пластычнасці рэчы – адзін з найбольш моцных бакоў даравання мастака.

У.Мурахвер – удзельнік рэспубліканскіх, усесаюзных, замежных і міжнародных выставак з 1959 года. Член Саюза мастакоў. Узнагароджаны Ганаровай граматай і Граматай Вярхоўнага Савета БССР, Дыпломам першай ступені выстаўкі “Мастацтва – у быт”, Дыпломам другой ступені ВДНГ БССР, залатым, двума сярэбранымі і бронзавым медалямі ВДНГ СССР.

Людміле Мягковай у большай ступені ўласцівая вобразнасць жывапісная. Лакальныя спалучэнні колеру і складаныя пералівы тону, каляровыя ўкрапленні ў тоўшчу шкла складаюць нярэдка эмацыянальную аснову яе твораў. У ранніх работах мастачка імкнецца падкрэсліць колерам дакладнасці аб’ёмаў і сілуэтаў. У прыборы “Хатнія віны” яна будуе вобраз на каляровым кантрасце сферычных кобальтавых бутляў і круглых празрыстых коракаў. У камплекце “Карнавал” колер уносіць дэкаратыўнасць у геаметрычную ўпарадкаванасць элементаў кампазіцыі – дымчата-зялёных з чырвоным адлівам шароў, конусаў, паўсфер. 

У пошуках дэкаратыўнасці Мягкова звяртаецца і да выяўленчых матываў. У кампазіцыі “Шахматы”, у наборы флаконаў “Архітэктура” яна наносіць матыраваны белы рысунак на сценкі сасудаў, падкрэсліваючы празрыстасць крыштальных аб’ёмаў. Выяўленчай тут становіцца і форма вырабаў: коракі вянчаюць шахматныя кароны, купалы маўзалеяў і макаўкі цэркваў. 

Прыёмы халоднай апрацоўкі актыўна выкарыстоўваюцца Мягковай не толькі ў крыштальных вырабах, але і ў каляровым шкле. Традыцыйнаму разному дэкору мастачка проціпастаўляе новыя тэхнікі. Гэтым спосабам выкананы прыбор для віна “Бубновы”. У дэкаратыўным свяцільніку “Ноч” адбітак сіняй савы зроблены струменнем пяску на кобальтавым накладзе і таямніча свеціцца на матава-зялёным шкле.

Выяўленчыя сродкі, якімі карыстаецца мастачка, абумоўлены дакладнай пастаноўкай творчых задач. У вырабах для паўсядзённага карыстання, разлічаных на масавую вытворчасць, аўтар улічвае ўмовы, у якіх будзе жыць рэч, патрабаванні тэхналогіі. Яна імкнецца рабіць тыражыруемыя ўзоры зручнымі і прывабнымі, сувымяраючы пры гэтым свае задумы з рэальнымі магчымасцямі завода. Якасць гэта вызначае дзелавы стыль яе дзейнасці і на пасадзе галоўнага мастака прадпрыемства, якую яна займае з 1973 года. 

Іншая справа – эксперыментальныя, выставачныя работы, у якіх Мягкова не абмяжоўвае сваю творчую фантазію. З асаблівым захапленнем яна спалучае ў шкле сюжэтныя кампазіцыі з вялікай колькасцю “персанажаў”. Такія яе “Царэўна-жаба” і “Залаты пеўнік” – на дзіва казачныя, з ляпнымі фігуркамі і каронамі, з таямнічым свячэннем шкла. У кампазіцыі “Карагод”, увасабляючай танец агню і фігур, мастачка дабіваецца феерычнасці колеру і пластыкі. Асацыяцыі з таямнічасцю купалаўскай ночы, казачным чараўніцтвам і падводным царствам уваскрашаюць у памяці паэзію народных паданняў і выяўленчага прастору. Яшчэ далей, да самых ранніх вытокаў шклянога рамяства, адносіць нас адна з першых работ Мягковай – архаічныя сасуды “Выкапні”, пакрытыя быццам патынай старажытнасці складанай гамай глушаных эмаляў. Вазы “Перамога” чымсьці нагадваюць крылатую Ніку, раскрываюць новую грань таленту мастачкі – уменне апаэтызаваць мову сучаснай пластыкі і надаць прадметнай форме метафарычны сэнс. 

Людміла Мягкова – таксама ўдзельніца рэспубліканскіх, саюзных, замежных і міжнародных выстаў, у якіх удзельнічае з 1960 года. Заслужаны дзеяч мастацтваў БССР. Узнагароджана залатым, Вялікім сярэбраным і бронзавым медалямі ВДНГ СССР.

Сёння мастакі У.Мурахвер і Л.Мягкова знаходзяцца на заслужаным адпачынку.      

